Il schnec – experiments

Per far quels experiments ei il suandont impurtont: Nudei nua che vus haveis anflau ils schnecs, per che vus sappies puspei metter els el liug nua ch’els eran. Mirei bein dils schnecs e mudergei buca els.
Schar svanir ina crosa?

Per far igl experiment drovas ti in migiel aua, ischiu ed ina crosa vita dad in schnec.
· Empleni il migiel cun aua e derschi gest puspei ora l’aua. Ils daguots ch’ein aunc el migiel sferdentan l’aria el migiel.
· Mettei la crosa vita dil schnec el migiel.
· Derschi igl ischiu el migiel aschia che quel tonscha aunc ca. 6 cm sur la crosa. Suenter entginas minutas semuossan empremas bullas da gas.
· Suenter entginas uras ei l’entira crosa svanida.
Daco?

· Igl acid digl ischiu sligia la caltschina dalla crosa dil tuttafatg. Tier quei process dat ei dioxid carbonic.
Experiments per contemplar il moviment

Il labirint

Per far quei experiment saveis vus far in pign labirint da cartun. Il meglier eis ei sche vus veis plirs schnecs per far igl experiment.
· Mettei ils schnecs all’entschatta dil labirint.
· Per carmalar ils schnecs duvreis vus in fegl salata alla fin dil labirint.

· Contemplei ils schnecs duront ch’els van tras il labirint. Mirei sin lur moviments.
· Cons schnecs anflan il fegl salata?

Il cunti

· Teni il cunti cul tagl ensi.
· Schei ir il schnec sur il tagl.

· Il schnec vegn dad ir surenvi senza ch’el setagli.


Quei sa il schnec far muort la mutschegna (il schlem) ch’el dat giu. Entras quella daventa la fricziun pli pintga ed aschia sa il schnec surmuntar mintga surfatscha.


La corda

Per far quei experiment duvreis vus ina pintga scatla. Fermei ina corda vid omisduas varts dalla scatla, aschia ch’il schnec sappi ir surenvi. Mettei in schigentamauns ni enzatgei lom ella scatla per cass ch’il schnec havess da curdar dalla corda.
· Mettei il schnec sin la corda.

· Contemplei co il schnec va sur la corda vi. Eis el sisum ni giusut?
Il moviment dil schnec

Per far quei experiment duvreis vus 8 scatlas da zulprins, ina platta da glas ed in spieghel.

· Fagei mantuns da duas scatlas zulprins.

· Mettei ils mantuns en fuorma dad in quadrat (en mintga cantun in mantun).

· Ussa saveis vus metter la platta da glas sin ils mantuns.
· Prendei il spieghel e mettei el sut la platta da glas.
· Ussa saveis vus metter il schnec sin la platta da glas e contemplar el spieghel co il schnec semova.
· Quei experiment saveis vus era far per contemplar co il schnec maglia. Per far gliez stueis vus semplamein aunc metter in fegl salata sin la platta da glas e vus saveis contemplar el spieghel co il schnec arva e siara la bucca duront magliar.
· In auter experiment che vus saveis far concernent il moviment dil schnec: Mirei con ditg ch’in schnec ha per ir diesch centimeters.
· Fagei igl experiment cun plirs schnecs e mirei sche tuts han tuttina ditg ni sch’ei dat da quels ch’ein pli sperts.

